
   Асран тухми кĕрхи вĕренесем!

Вĕçсе ӳкет сар çулçă вăштăр-вăштăр.

Каçпулттипе тӳпе кĕренленсен,

кунта такам çӳрет пек чăштăр-чăштăр.



Никам та мар вăл, çил ачи анчах 

вĕренесен сар чатăрне сиресшĕн. 

Кумса çӳрет кунта ăшталансах: 

тен, манăн шухăш сассине илтесшĕн?



Тен, эпĕ хам çуралнă кил-çуртра? 

Çуталчĕ тейĕн вăрттăн витĕр çутă. 

Çунать пек курăнман пин-пин çурта —

пуçри сăвва чĕнет алри шур хутăм.



Тӳлек те çутă вĕренелĕхре

Хуплу пек хулăн романсем те вулăн!

Каçхи тĕтре çеç хĕрлĕ кӳлĕре

çӳрет упаленсе темччен салхуллăн.



Пит хăтлă çурт пек туйăнать умри 

Тӳлек те ăшă, сарă вĕренелĕх. 

Сукмак çинче те кĕркунне тупри — 

кавирпеле палас выртать пек меллĕ.



Пуçа устарчĕ тунсăхлă сăмах: 

кăштах лăплан-ха, çил ачи, ан ашкăн! 

Кунта чĕнсе килсемччĕ тусăма 

паласпала кавир çинче утмашкăн.

  